Коми Республикаса Юралысь Вячеслав Гайзер аддзысьліс «Сыктывкарса фанера завод» ВАК веськӧдлысьяскӧд да акционеръяскӧд. 

Аддзысьлӧмлӧн сёрнитанторнас лоис предприятиелӧн дас вося удж серти кывкӧртӧдъяс вӧчӧм да матысса кад кежлӧ планъяс йылысь сёрни. Аддзысьлігӧн вӧлі предприятиелӧн – «Бэринг-Восток» фондлӧн медыджыд акционерса президент Алексей Леонов. 

Сійӧ пасйис, мый предприятие сӧвмӧдӧм кузя дас во сайын пуктӧм планъяссӧ тырвыйӧ пӧртӧма олӧмӧ. А. Леоновлӧн кывъяс серти предприятие сӧвмӧдан медшӧр визьсӧ колясны, рынокса конъюнктуралысь корӧмъяссӧ тӧд вылӧ босьтӧмӧн. 2017 воӧдз предприятие сӧвмӧдӧм вылӧ акционеръяс кӧсйӧны сетны ӧти миллиард гӧгӧр шайт. Медшӧр вынсӧ чайтӧны пуктыны оборудование выльмӧдӧм да экология уджтасъяс олӧмӧ пӧртӧм вылӧ. Та дырйи во чӧжнас фанера вӧчӧмсӧ кӧсйӧны содтыны 225-230 сюрс кубометрӧдз да ДСП серти – 330 сюрс кубометрӧдз. 

«Тіянлысь производствонытӧ позьӧ шуны дінмуса став промышленнӧй предприятиеыслы мыччӧдӧн, аслыспӧлӧс туйпасӧн. Бур веськӧдлӧм, техникасӧ ас кадӧ да водзвыв урчитӧмӧн выльмӧдӧм, лӧсьӧдӧм вузалан туйяс, - тайӧ ставыс сетӧ предприятиелы вермыны позянлун. Абу ичӧттор, мый предприятиеӧн веськӧдлысьяс тӧждысьӧны социальнӧй юалӧмъяс да производстволӧн экологичносьт мытшӧдъяс вӧсна. Тайӧ лоӧ тӧдчанаӧн оз сӧмын заводын уджалысьяслы, но и став республикалы, та вӧсна республикаса Веськӧдлан котыр пыдди пуктӧ Сыктывкарса фанера заводса акционеръяслысь да веськӧдлысьяслысь политикасӧ да водзӧ вылӧ дась быд боксянь отсавны предприятиесӧ сӧвмӧдан планъяс олӧмӧ пӧртігӧн»,- шуис Вячеслав Гайзер. 

*** «Беринг-Восток» фондса президент Алексей Леонидович Леонов - 11 №-а сӧветскӧй космонавт, медводдза морт, коді петаліс восьса космосӧ. Кыкысь Сӧветскӧй Союзса Герой (1965, 1975). СССР Канму премияса лауреат (1981).

«Сыктывкарса фанера завод» - ыджыд формата фанера да пу подула мебель плита Россияын медыджыд вӧчысьяс пӧвстысь ӧтиыс. Завод лэдзӧ 200 сюрсысь унджык кубометр фанера, кутшӧмӧс тӧдӧны мирса рынокъясын SyPly вузалан маркаӧн, да 270 сюрсысь унджык кубометр пу чагйысь ламинируйтӧм плита, кутшӧмӧс лэдзӧны Lamarty вузалан маркаӧн. Предприятиесӧ быд во пасйӧны «Россияса 100 медбур вузӧс» конкурсын. 
